Antur yr Actau


Timotheus
Actau pennod 16, adnod 1 – 5
Roedd pum mlynedd wedi pasio ers i Paul gyhoeddi’r newyddion da am Iesu yn Lystra. Bryd hynny roedd bachgen ifanc yn gwrando ar bregethu Paul, bachgen oedd ers hynny wedi tyfu mewn mwy nag un ffordd!.  Ei enw?  Timotheus. Roedd erbyn hyn yn fachgen yn ei arddegau.
Felly roedd o’n bolshi, yn gwrthryfela ac yn boen i’w rieni ac i  gymdeithas!!

Wel, nac oedd.

A dweud y gwir, roedd Cristnogion Lysta ac Iconium yn meddwl yn uchel am Timotheus.  Fe wnaeth argraff ar Paul hefyd.  Penderfynodd ei wahodd i fynd gyda fo a Silas ar y daith er mwyn ei hyfforddi yn y gwaith o rannu’r Efengyl.

Mae rhywbeth tebyg wedi bod yn digwydd yng Ngholeg y Bala ers rhai blynyddoedd. Mae pobl ifanc sydd am gymryd blwyddyn gap yn gallu mynd i’r Coleg (canolfan i blant ac ieuenctid yn cael ei rhedeg gan Eglwys Bresbyteraidd Cymru) a derbyn hyfforddiant mewn efengylu, gwaith plant ac ieuenctid etc.  Hefyd mae wythnos o’r enw Souled Out yn cael ei chynnal yno bob haf ar gyfer pobl ifanc yn eu harddegau – cyfle iddyn nhw fwynhau cwmni ei gilydd (ac mae yna hwyl, coelia fi!), a thyfu yn eu ffydd, er mwyn mynd yn ôl i weithio dros Iesu yn eu hardaloedd lleol. 
Mae Iesu angen llawer iawn o Timotheusiaid heddiw!!  
Wyt ti’n barod i fod yn un ohonyn nhw?

Un peth arall am Timotheus. Roedd yn ddyn ifanc dewr iawn. Cytunodd i fynd o dan y gyllell a chael enwaediad (peth poenus iawn i fachgen yn ei arddegau!) 

Ond (dwi’n dy glywed yn dweud yn glyfar i gyd!) roedd y cyngor yn Jerwsalem wedi penderfynu bod dim angen i Gristnogion o genhedloedd eraill dderbyn enwaediad.  Pam fod Paul wedi trefnu i Timotheus gael y driniaeth? 

Roedd y cyngor wedi penderfynu bod dim angen i Gristnogion o genhedloedd eraill dderbyn enwaediad. Ond roedd Timotheus yn Iddew oedd heb gael enwaediad achos bod ei fam (Iddewes) wedi priodi Groegwr. I “bobl bwysig” y grefydd Iddewig, roedd hynny’n golygu bod Timotheus  ddim yn Iddew.  Meddylia am bobl heddIw yn dadlau bod hi’n amhosibl i berson y mae ei dad yn Sais i fod yn Gymro go iawn! Wrth enwaedu Timotheus roedd Paul yn dangos fod hyn yn lol, a bod pawb yn gyfartal yn Iesu. A byddai Timotheus, fel Iddew llawn, yn cael mynd i synagogau i siarad gydag Iddewon a rhannu’r Efengyl.  Fel arall byddai’r drws ar gau.
Felly dyma weithiwr arall yn dod i mewn i’r tîm, rhywun a ddaeth mewn amser yn arweinydd eglwys.  Mae dau lythyr yn y Testament Newydd gan Paul at Timotheus yn rhoi cyngor ar sut i fod yn arweinydd da, er ei fod yn ifanc.   

